
Irakasteko, ikasteko 

IKASLE ETORKINEN ESKOLATZEA. Ikastetxeetan kultur aniztasunetik kultur arteko hezkuntzara pasatzeko zailtasunak, irizpideak eta erreferentziak bildu ditu Sortzen-Ikasbatuazek 

JAKES GOIKOETXEA - DONOSTIA 

Sortzen-Ikasbatuazek Etorkinak eskolan, aniztasunaren trataeran eta kultur arteko hezkuntzan sakontzeko beste arrazoi bat liburua aurkeztu du. Helburua «kultur aniztasuna duten eskola eta gizartetik kultura arteko eskola eta gizartera jauzi egiteko oinarri teorikoak eskaintzea» da. Hona hemen zenbait oinarri: 

KULTUR ANIZTASUNA ETA KULTUR ARTEKOTASUNA: Zer da bata eta zer bestea? Liburuan Amelia Barquin Mondragon Unibertsitateko irakaslearen hitzak erabili dituzte: «Kultur aniztasunak egoera bat adierazten du: bi kulturaren edo gehiagoren presentzia fisikoa gizarte batean; kultur artekotasunak, ordea, interdependentzia adierazten du, bestearekin elkarrizketa, trukea». Barquinen esanetan, kulturen harreman hutsak ikasgela partekatzeak, esaterako ez du bizikidetza bermatzen. 

EGOERA BERRIA: Etorkinak aspalditik izan dira hezkuntza sisteman, baina Sortzen-Ikasbatuazek gaur egungo egoeraren zenbait berrikuntza edo premia azpimarratu ditu: «Guretzat ezezagunak diren kultura eta hizkuntza duten herritar berriak ditugu eskoletan; ama hizkuntza askotako ikasleak ditugu eta, beraz, hizkuntz ereduak aztertu eta berriro diseinatu behar dira; ikasle etorkinen eskolatzea urteko edozein unetan gertatzen da; ikasle berrien eskolatzearen aurrekariak era askotakoak izan ohi dira; eta egun eskoletan ari diren irakasleek jaso duten prestakuntza beste egoera bati erantzuteko diseinatu da». 

KULTUR arteko hezkuntza: Kultur arteko hezkuntza ikastetxeetan integratzeko eskolako balioen eta antolamenduaren planteamendu berria behar da Sortzen-Ikasbatuazen esanetan: «Eskolaren egoeraren azterketatik abiatuta, hezkuntza proiektutik hasi, partaidetzatik jarraitu eta curriculumarekin bukatuz, denak paraleloki landuta eta eskola elkarte osoaren parte-hartzearekin». Kultur arteko hezkuntzak ez du esan nahi, ordea, «asimilazioa edo besteak gure kulturan integratzea». 

KULTUR ARTEKO HEZKUNTZA PROIEKTUA: Sortzen-ikasbatuazek proiektua egiteko gogoetarako abiapuntu bat planteatu du: «Eskolaren lana baldintzatzen duten ikasleen eta gizartearen kultur aniztasuna elementu hezitzaile potentziala da». 

Ikasgelako programazioa: «Ikaskuntza prozesuak elkarrekintza izan behar du oinarri esanguratsua izango bada», dio Sortzen-Ikasbatuazek. Horretarako elkarrekintza errazteko egoerak planifikatzea aholkatu du, «dagoeneko ikasgeletan erabiltzen ditugun sekuentzia edo unitateetan arazoak sortuz». Hasierako kontzeptuen eskemak «krisian» sartzen dituzten jarduerak proposatu ditu. 

HIZKUNTZ EREDUAK: «Zein da etorkinak eskolatzeko eredurik egokiena?», galdetu du Sortzen-Ikasbatuazek. Erantzuna hainbat aldagairen eta ikasle bakoitzaren egoeraren araberakoa dela dio: «Baina ikasleok gizartean hitz egiten diren bi hizkuntzak ikasi behar dituzte, benetako integrazioa lortu nahi bada». Sortze murgiltze ereduen aldekoa da, «bai etorkinentzat, bai bertakoentzat ere». Betiere bi aldagai aintzat hartuta: «Ikasle etorkinek gizarte elebidunean integratzean dituzten beharrak eta eskubideak eta euskarak, hizkuntz gutxitua den heinean, dituen beharrak eta duen garrantzia elementu bateratzaile gisa». 

Ikaslearen jatorrizko hizkuntza: Hona hemen liburuan azaltzen den Ignasi Vilaren aipamen bat: «Eskolak kontuan hartu behar du ikasle etorkinen jatorrizko hizkuntzak ezin direla eskolako praktika sistematizatuan sartu, baina hauen presentzia ziurtatzea beharrezkoa dela ikasleen garapenerako». 

HARRERA GELAK: Sortzen-Ikasbatuzen iritziz, harrera gelak ikasleen integrazioan laguntzeko epe motzeko bitartekoak dira, erreferentziazko gelaren osagarri. Helburuak, besteak beste: «Gainontzeko ikasleekin eta irakaslearekin konfiantzazko giro lasaia lortzea; komunikazioa eskolako hizkuntzan egiten saiatzea; ikasleen jatorrizko hizkuntza eta kultura estimatzea; eta harrera gelaren beharra ahalik eta laburrena izatea». 

HARRERA PLANAK: Ikastetxeek ikasle guztiei egiten diete harrera, baina Sortzen-Ikasbatuazen esanetan, «are beharrezkoagoa da eskolara datorkigun ikasleak (eta familiak) bertako kultura eta eskolatze ohiturak ezagutzen ez baditu». 

BEHARRAK: PRESTAKUNTZA ETA BALIABIDEAK: Oinarrizko prestakuntzari dagokionez, Sortzen-Ikasbatuazek lau behar nagusi azpimarratu ditu: «Kontzeptuak argitzea eta kultur arteko hezkuntzaren teoriarekin konpromisoa hartzea; beste kultura batzuen ezagutzea; talde gutxituek barruan dituzten kulturak geletan irakasteko gaitasun pedagogikoa; eta kultur arteko mailako jarrera aldaketak». 

